
Cofnodion cyfarfod y Cyngor Cymuned a gynhaliwyd yn y Ganolfan Gymuned ar 29 Ebrill, 2026.
YN BRESENNOL – Y Cynghorwyr Andy Mitchelmore (Cadeirydd), David Taylor, Iona Pierce,  Bryan Jones, Paul Evans a Huw Jones ynghyd â’r Clerc (John Roberts).
YMDDIHEURIADAU - Y Cynghorwyr Ian Jones a Kevin Shenton.
2.  DATGAN BUDDIANNAU – Nid oedd buddiannau i’w datgan.                                                                                                                                                                                 
3. COFNODION – Cyflwynwyd cofnodion y cyfarfod a gynhaliwyd ar 25 Mawrth 2026 a chadarnhawyd eu bod yn gywir. 
                                                                                                                                                                                                                                                                                                                                                                                                                                                         MATERION YN CODI O’R COFNODION
4. Symiau Gohiriedig Sir Ddinbych, gwerth £12,529.00 i wella mannau agored – cais i ddarparu cyfarpar chwarae ar gae ysgol Gellifor.
O ran y drafodaeth yn y cyfarfod diwethaf, dywedodd y Cadeirydd fod y Cyngor wedi anfon y cais i Sir Ddinbych erbyn y dyddiad cau ym mis Ebrill, a chafwyd cadarnhad bod y cais wedi’i dderbyn. Byddai Sir Ddinbych yn awr yn dechrau ar y gwaith o asesu’r holl geisiadau ac yn cysylltu â’r ymgeiswyr maes o lawr i roi gwybod iddynt am y canlyniad.
Penderfynwyd – diolch eto i’r Cynghorydd Andy Mitchelmore am ei holl waith yn paratoi’r dogfennau i’w cyflwyno i Sir Ddinbych. 
5. Materion priffyrdd -                                                                                                                                           (a) Cyflwr gwael y ffyrdd - roedd nifer o’r tyllau yn y ffyrdd a gyfeiriwyd at yr Adran Briffyrdd yn awr wedi’u llenwi ond roedd nifer o ffyrdd mewn cyflwr gwael o hyd. Yn benodol, cytunwyd i dynnu sylw’r Adran Briffyrdd at gyflwr gwael y ffordd o dafarn y Golden Lion tuag at Fforddlas, gan ofyn iddynt roi sylw brys i’r rhain–                                                                                                                                         
(b) Y ffordd fynydd y tu hwnt i Siglen Uchaf tuag at Foel Arthur a’r ffordd y tu hwnt i eglwys  Llangynhafal tuag at Cilcain – yn y cyfarfod diwethaf, mynegodd yr aelodau gryn syndod o glywed bod Sir Ddinbych wedi taenu cerrig ar wyneb y ffordd fynydd y tu hwnt i Siglen Uchaf, a oedd mewn cyflwr da, ond doedd dim sylw wedi’i roi i’r ffordd fynydd y tu hwnt i Eglwys Llangynhafal, er bod y Cyngor Cymuned wedi gofyn i waith tebyg gael ei gwblhau ar y ffordd hon oherwydd ei chyflwr gwael. 

Fel y cytunwyd yn y cyfarfod diwethaf, cysylltwyd â Sir Ddinbych ynglŷn â hyn, a’r ateb a gafwyd oedd mai gwaith ataliol a wnaed uwchben Siglen Uchaf rhag i’r lôn ddirywio ymhellach. Erbyn diwedd y flwyddyn ariannol, daeth cyfle i wario arian grant penodol wedi i brosiect arall ei ganslo, ond roedd yn rhaid gwario’r cyllid cyfyngedig ar fath arbennig o brosiect. Roedd y gwaith yn Siglen Uchaf yn bodloni’r meini prawf perthnasol.
Yn ogystal â hyn, meddent, ni fyddai’r arian a oedd ar gael wedi bod yn ddigon i dalu am y gost o drwsio’r hen ffordd fynydd uwchben Llangynhafal o fewn yr amserlen berthnasol. Derbyniwyd mai’r Adran Briffyrdd oedd yn gyfrifol am gynnal a chadw’r hen ffordd fynydd ac roedd y mater wedi’i gyfeirio at yr is-adran berthnasol.
6. Prydles Newydd i’r Ganolfan Gymuned – dywedodd y Clerc iddo gysylltu ag Adran Gyfreithiol Sir Ddinbych i gynnig dyddiadau posibl i gwrdd i drafod y brydles newydd. Hyd yma, nid oedd ateb wedi dod i law.
7. Tafarn y Golden Lion, Llangynhafal – roedd Pennaeth Cynllunio Sir Ddinbych wedi ymateb i gais y Cyngor Cymuned i gynnal adolygiad o adroddiad yr arolygydd. 
[bookmark: cysill]Yn ôl y Swyddog Cynllunio, roedd yr Adran yn parhau i fonitro’r sefyllfa ac wedi gofyn i’r perchenogion lenwi holiadur a oedd yn cynnwys cwestiynau penodol am y sefyllfa bresennol yn yr eiddo. Byddai swyddogion wedyn yn cymryd camau i adolygu asesiad yr Adran o’r sefyllfa.  
8. Llwybrau troed– (i) Llwybr 9/3 rhwng Gellifor Farm ac Eglwys Llangynhafal  – clywodd yr aelodau eto bod yr Adran Briffyrdd wedi cytuno i archwilio’r llwybr uchod i benderfynu ar y camau i’w cymryd o ran: (i) medru cerdded at Ffordd yr Eglwys, o dan Eglwys Llangynhafal ac oddi yno a (ii) a ddylid gosod giât mochyn yn y cae uwchben Gellifor Farm.
Hyd yma, nid oedd yr Adran Briffyrdd wedi cymryd unrhyw gamau i wella’r llwybr a chytunwyd i gysylltu eto ynglŷn â’r llwybr hwn. 
(ii) Llwybrau 4/2 a 4/3 Pen Stryt, rhwng Gellifor a Llanychan - Fel y nodwyd yn y cyfarfod blaenorol, anfonwyd llythyr at yr Adran Briffyrdd yn pryderu am gyflwr gwael y llwybr yn Llanychan, a’r ffaith ei fod wedi culhau ar ôl i ffens gael ei chodi ar hyd ochr y llwybr. Roedd yr Adran Briffyrdd wedi ymateb drwy ddweud y byddent yn trefnu i’r gwrych a’r glaswellt gael eu torri er mwyn ei gwneud yn haws i gerddwyr ddefnyddio’r llwybr. Mae’n ymddangos nad oedd hynny wedi digwydd, fodd bynnag, a chytunwyd i gysylltu â’r Adran Briffyrdd eto yn y cyswllt hwn.

(iii) Llwybr 7/1 o Blas Draw i Ty’n y Caeau a Hwylfa Llwyn – roedd cerddwyr a oedd yn defnyddio’r llwybr hwn yn cael trafferth dod o hyd i’r union lwybr ger Ty’n y Caeau wrth gerdded o Blas Draw i fynd ar hyd Hwylfa Llwyn i Gellifor. Gwnaed cais am arwyddion gwell a chytunwyd i gyfeirio’r mater at Adran Hawliau Tramwy Sir Ddinbych.
 9. Cyflenwad trydan ar gyfer Coeden Nadolig Hendrerwydd – fel y nodwyd yn y cyfarfod diwethaf, roedd yr Adran Goleuadau Stryd wedi cytuno i ymchwilio i’r mater ond nid oeddent wedi ymateb eto.  
10. Y golau yn y Ciosg/Diffibriliwr yn Hendrerwydd – roedd y Cynghorydd Ian Jones wedi cytuno i drefnu i’r golau yn y ciosg gael ei drwsio ac roedd y gwaith ar y gweill.
11. Hysbysfwrdd newydd - fel y cytunwyd yn y cyfarfod diwethaf, roedd y Cynghorydd Iona Pierce wedi archebu hysbysfwrdd newydd ac roedd disgwyl iddo gyrraedd cyn bo hir.
12. Gardd y Gymuned – (i) Biniau Gwyrdd – er bod y Cyngor Cymuned wedi talu i Wasanaeth Gwastraff Masnachol Sir Ddinbych ddanfon dau fin i’r ardd, doedd y biniau ddim wedi cael eu gwagu erioed. 
O glywed hyn, dywedodd y Clerc iddo gysylltu â’r Gwasanaeth Gwastraff Masnachol a’u bod nhw wedi dweud nad oedd y biniau wedi cael eu gosod i’w casglu.  Pan glywsant hyn, dywedodd y gwirfoddolwyr wrth y Clerc nad oedd hynny’n wir gan fod y biniau wedi’u llenwi’n syth a’u gadael y tu allan i’r byngalos ar ystâd Maes Hafal yn barod i gael eu gwagu.
Roedd y Clerc wedi ysgrifennu ato at y Gwasanaeth Gwastraff Masnachol i ddweud wrthynt fod y biniau wedi’u gosod ar gyfer eu gwagu ond nid oedd ateb wedi dod i law hyd yma. Cytunwyd i gadw llygad ar y sefyllfa. 
(ii) Y tanc dŵr - Yn ogystal â’r uchod, roedd gwirfoddolwyr yr ardd yn ei chael yn anodd llenwi’r tanc dŵr yn yr ardd. Cytunodd y Cynghorydd David Taylor i ymchwilio i’r mater ac i gludo dŵr i lenwi’r tanc.
13.  MATERION ARIANNOL – (a) Balans yn y banc ar hyn o bryd - nododd yr Aelodau mai £6,026.85 oedd y balans yng nghyfrif y Cyngor ar 01.04.2026. Ar ôl ystyried sieciau heb eu cyflwyno eto, y balans oedd £5,451.09.

(b) Talu anfonebau – cytunwyd i gymeradwyo’r taliadau a ganlyn -                                                (i) JRB Enterprises Ltd – cyflenwi bagiau gwastraff - £111.06                                                                                    (ii) Vision ICT Ltd – Cymorth gyda’r system e-bost a’r wefan 2026/2027 - £306.19
(c) Cyfrifon terfynol 2025/2026 - cafodd copïau o gyfrifon terfynol y Cyngor Cymuned ar gyfer 2025/2026 eu dosbarthu yn ystod y cyfarfod. Tanlinellwyd manylion incwm a gwariant a nodwyd mai’r balans terfynol ar 31.03.2026 oedd £5,451.09. Er gwybodaeth, y balans terfynol y flwyddyn flaenorol oedd £6,412.02.                                                                     Penderfynwyd - cymeradwyo’r cyfrifon terfynol a’u cyflwyno i’r archwilydd mewnol at ddibenion craffu.
14. GOHEBIAETH NEWYDD - Roedd yr aelodau wedi cael yr ohebiaeth ddiweddaraf ynghylch y materion a ganlyn cyn y cyfarfod:
 (a) Un Llais Cymru/ Cymorth Cynllunio Cymru -  Cyflwynwyd a nodwyd y cylchlythyr misol a manylion digwyddiadau hyfforddi. 
(b) Cyfarfod Grŵp Tirwedd Cenedlaethol Bryniau Clwyd a Dyffryn Dyfrdwy (AHNE) - byddai’r Grŵp yn cwrdd nesaf yn Nhafarn Gymunedol y Salisbury Arms, Tremeirchion nos Iau, 14 Mai 2026 am 7.00pm
15. DYDDIAD A THREFNIADAU’R CYFARFOD NESAF – cytunwyd i gynnal cyfarfod nesaf y Cyngor Cymuned yn y Ganolfan Gymuned ar 27 Mai 2026.





